Avgerð frá Skatta- og avgjaldskærunevndini frá 18. juni 2008 

Mál nr. 07-02-21-56 

- rakstrarútreiðslur í samband við útleigan av húsum í Danmark 

- skattalógin § 31

Samandráttur:
Kært varð um avgerð hjá kommunalari skattakærunevnd um frádrátt í samband við útleigan av húsum í Danmark. Skatta- og avgjaldskærunevndin avgjørdi at broyta avgerðina hjá Kommunalu Skattakærunevndini soleiðis, at kærarin fær frádrátt fyri tann partin av forbrúksgjøldunum, sum eru variabul, og har goldið verður samsvarandi nýtslu og at staðfesta avgerðina at nokta frádrátt fyri útreiðslur til “grundskyld” og renovatión. 

Avgerð

Upplýst er, at kærarin er fult skattskyldugur í Føroyum og eigur fasta ogn í Danmark, sum verður leigað út. Málið snýr seg um, hvussu henda inntøka skal gerast upp, og í hesum sambandi hvørjar útreiðslur kunnu dragast frá.

Kærarin metir seg hava rætt til at draga frá ognarskatt og gjald til grundejerforening í leigu​inn​tøk​uni, men hetta noktaði TAKS. Avgerðin varð kærd til Kommunala Skattakærunevnd, sum staðfesti avgerðina hjá TAKS. Kært er nú til Skatta- og avgjaldskærunevndina.

Kommunala Skattakærunevndin sigur m.a. í niðurstøðu síni: “Nevndin skal viðvíkjandi kravdum frádrátti fyri ognarskatti og goldnum gjøldum til grundejerforening føra fram, at § 6 í norður​lendska tvískattasáttmálanum ásetir ikki, hvussu leiguinntøkan skal gerast upp í ávikavist keldu​landi (Danmark) og bústaðarlandi (Føroyum). Tá ið tvískattasáttmálin ikki hevur ásetingar um hesi viðurskifti, verður ístaðin tann interna skattalóggávan í hvørjum landi sær nýtt í sambandi við uppgerð av inntøkuni, herundir eisini hvørjar útreiðslur verða loyvdar frádrignar í inntøkuni.

Soleiðis eru føroysku skattareglurnar galdandi, tá ið inntøkan av útleiguvirkseminum skal gerast upp til skattingar í Føroyum, og skattligur frádráttur fyri útreiðslur er sostatt bert loyvdur, um heim​ild er fyri hesum sambært føroyskum skattareglum.

Sambært § 31, stk. 1 í skattalógini eru rakstrarútreiðslur tær útreiðslur, sum í árinum ganga til at vinna inntøkurnar, tryggja tær og halda teimum við. Ein treyt fyri frádrátti eftir § 31 er, at ú​t​reiðslan er knýtt at inntøkuni. Útreiðslur, knýttar at ognini, kunnu bert dragast frá, um serlig heimild er.

Útreiðslurnar, talan er um, eru ognarskattur, avgjøld til kloakk, ruskkoyring og gjøld til grund​ejer​forening.

Nevndin skal vísa á, at Landsskattanevndin í tveimum avgerðum hevur staðfest, at heimild var ikki fyri frádrátti fyri útreiðslur til ognarskatt, avgjøld til vatn, veg, kloakk, ruskkoyring og skor​steins​sópan eftir føroysku skattalógini, sbr. avgerð nr. 47/1981 og 37/1982.

Talan er um útreiðslur til tænastur, sum við lóg eru álagdar kommunum at bjóða borgarum, og sum borgarar hava skyldu at taka av. Kærarin hevur eina tinglýsta skyldu til at vera limur í grund​ejer​foreningen. Borgarin hevði havt hesar útreiðslur uttan mun til, um ognin varð útleigað ella ikki. Útreiðslurnar kunnu tí ikki sigast at vera knýttar at inntøkuni, men eru heldur knýttar at ognini.

Nevndin skal føra fram, at við tað, at heimild ikki er fyri at draga útreiðslurnar frá eftir § 31 í skatta​lógini, og tá serlig heimild heldur ikki er til at draga frá hesar útreiðslur aðrastaðni í skatta​lógini, fer nevndin at staðfesta avgerðina hjá T&S hesum viðvíkjandi.

Nevndin kann í hesum sambandi eisini vísa til avgerð frá Skatta- og avgjaldskærunevndini frá 7. desember 2005, nr. 05-02-23-19, sum staðfesti, at heimild er ikki fyri at draga frá útreiðslur til ruskkoyring, umhvørvisgjald, skorsteinssópan og rottutýning, sum kærari hevði í samband við útleigan av ogn í Danmark. Útreiðslurnar vóru álagdar við lóg, og borgarin hevði skyldu at taka av tænastunum, og hevði havt hesar útreiðslur uttan mun til, um ognin varð útleigað ella ikki. Út​reiðslurnar kundu tí ikki sigast at vera knýttar at inntøkuni, men heldur at sjálvari ognini og kundu tí ikki dragast frá í inntøkuni, sambært § 31 í skattalógini.

Á hesum grundarlagi tekur skattakærunevndin undir við avgerðini hjá T&S viðvíkjandi álíkningini fyri árið 2005”

TAKS vísir m.a. á, at norðurlendski tvískattasáttmálin hevur ikki ásetingar um, hvussu leiguinntøka skal gerast upp, hvørki í bústaðarlandinum ella í keldulandinum. Hetta merkir, at nationala lóggávan í hvørjum landi sær skal nýtast, tá ið støða skal takast til, hvørjar útreiðslur kunnu frádragast í inntøkuni.

Leiguinntøkan í Føroyum verður gjørd upp sum inntøka frádrigin rakstrarútreiðslurnar, tað vil í hesum føri siga rentutreiðslur og trygging. Skattskylduga leiguinntøkan verður gjørd soleiðis upp:

Leiguinntøka 
kr. 78.000

- rentuútreiðslur 
kr. 37.732

-trygging 

kr.   2.879

Nettoinntøka 
kr. 37.389

Kærarin metir, at kjarnin í málinum er eftir kærarans fatan tulkingin av grein 31 í skattalógini, har ásett er, at tá skattskyldug inntøka verður uppgjørd, skal frá inntøkuni verða drigin rakstrarkostnaður, t.e. tær útreiðslur, sum í árinum ganga til at vinna inntøkurnar, tryggja tær og halda teimum við.

At málið snýr seg um rakstrarútreiðslur vísandi til grein 31, er ongin ivi um, tí útreiðslurnar fevna um gjøld viðv. kloakk, rusk, renovatión, rottutýning, skorsteinssóping, “grundskyld” og gjaldið til grundejerforening (sum tryggjar viðlíkahald av ognini).

Kærarin meinar – vísandi til nevndu útreiðslur – at avgerðin frá Kommunalu Skattakærunevndini inni​ber eina ósakliga og ógrundaða avmarking í tulkingini av grein 31 í skattalógini. At borgarin verður álagdur við lóg at avhalda nevndu rakstrarútreiðslur, er bert ein staðfesting av tí veruleika, innihaldi og umstøðum, sum leigumálið sum heild er undirgivið. Tað broytir onki uppá tann veru​leika, at útreiðslurnar eru neyðugar til tess at vinna inntøkuna, tryggja henni og at halda henni við.

At kommunan umsitur og innkrevur gjald fyri neyðugu tænasturnar, avmarkar ikki útreiðslurnar burt​ur frá grein 31 í skattalógini. Skattalógin tekur ikki atlit fyri, hvør tænastuveitarin er, ella um útreiðslan er áløgd við lóg – dømi um tað er t.d. lógarkravd ábyrgdartrygging viðv. akførum. Sum kunnugt verða feløg heimilað frádrátt fyri ábyrgdartryggingina. Neyðugt hevði verið at avhildið út​reiðslurnar óansæð – t.d. at keypa tænasturnar frá privatum fyritøkum.

Tí tað er púra greitt, at um t.d. kloakkviðurskifti, rottutýning, skorsteinssóping ikki verður framd, so hevur hetta beinleiðis ávirkan á møguleikarnar fyri útleiguvirkseminum – og harvið møguleikanum fyri at vinna og tryggja inntøkurnar – tí tað er ein fyritreyt, at hesi viðurskifti eru í lagi, um møgu​leiki skal vera fyri yvirhøvur at leiga út.

Víst verður til avgerðir nr. 47/1981 og 37/1982, har frádráttur verður noktaður fyri renovatión og skorsteinssóping við tilvísing til, at frádráttur fyri slíkar útreiðslur er serliga heimilaður í Lignings​loven § 14, og at eingin slík serlig heimild er í føroysku skattalógini. Í hesum sambandi skal verða víst á, at avgerðirnar eru tiknar undan verandi skattalóg frá 1983, og at grein 31 í skattalógini ikki er úttømandi vísandi til orðingina “so sum...” Tað er tískil ikki sakligt, tá grundgivið verður, at frá​dráttur fæst ikki fyri útreiðslunum, tí ongin serlig heimild er fyri hesum. Grein 31 nevnir dømi uppá útreiðslur, sum kunnu verða drignar frá, og í donsku skattalógini eru dømini, sum nevnd verða, nógv fleiri – og tiknar verða ikki útreiðslur við í Ligningsloven, sum stríða ímóti Statsskattalógini. Útgangsstøðið fyri donsku og føroysku ásetingini (grein 31) er Statsskattalógin frá 1908 – og áhaldandi er tørvur á ítøkiligt at taka støðu til, um “útreiðslusløg” eru fevnd av grein 31.

Víst verður somuleiðis á, at útreiðslurnar eru knýttar at ognini og verða avhildnar óansæð, um leigað verður út ella ikki og kunnu bert dragast frá, um serlig heimild fyriliggur. Teir eru ósamdir í grundgevingini. Eitt nú knýta tryggingarútreiðslur seg beinleiðis at ognini, og tryggingarútreiðslur eru nevndar sum framhald av grein 31, sum framhald av “so sum..” – sum “dømi” uppá innihaldið í grein 31 í skattalógini.

Tað er samanlagt teirra fatan, at tað er ikki rætt at nokta skattgjaldaranum frádrátt fyri omanfyri nevndu útreiðslur, tí útreiðslurnar eru neyðugar til tess at vinna og tryggja inntøkuna, vísandi til grein 31 í skattalógini.

Tað sýnist, at avgerðin ber brá av, at dentur verður lagdur á, at talan er um ognarskatt. Til tað er at siga, at frá tí løtu, at skattgjaldarin útleigar ogn sína, fellur beinleiðis ognarskatturin burtur – so​nevndi “ejendomsværdiskat”. Hetta er enn ein staðfesting av, at ognin við útleiging verður beind burtur frá tí, sum vanliga verður skilt sum “ejendomsskat”, og at útreiðslurnar, sum síðani eru eftir​verandi, knýta seg at útleiguvirkseminum og harvið grein 31 í skattalógini.

Avgerðin hjá Skatta- og avgjaldskærunevndini.

Eftir § 31 er tað ein treyt fyri at fáa frádrátt, at talan er um útreiðslur, sum eru farnar til at vinna, halda og tryggja inntøkuna. Í hesum liggur, at útreiðslur, sum eru knýttar at ognini, kunnu ikki drag​ast frá, um hetta ikki er serstakt ásett.

Í hesum føri vil kærarin hava frádrátt fyri skattir og avgjøld v.m. í samband við útleigan av fastogn.

Í hesum sambandi skal viðmerkjast, at danir hava serliga heimild til frádrátt fyri ávísar skattir og avgjøld. Men í føroysku skattalógini er ongin serregla, sum loyvir frádrátti fyri hesar útreiðslur, og tí verður talan bert um frádrátt, um tað ber til at siga, at talan er um eina rakstrarútreiðslu eftir § 31 í skattalógini.

Hóast okkara skattalóg kann sigast at byggja á somu meginreglur sum danska Statsskattalógin frá 1922, har sama orðing og definitión uppá rakstrarútreiðslur er, ber ikki til at flyta yvir serstaka heimild, sum danir hava til frádrátt fyri ávísar skattir og avgjøld.

Upplýst er, at beinleiðis forbrúksgjøldini eru variabul og goldið verður samsvarandi nýtslu. Tá so er, má útreiðslan sigast at vera knýtt at tí at vinna inntøkuna, og talar hetta fyri, at frádráttur verður loyvdur fyri tann partin av útreiðsluni, sum er samsvarandi nýtslu.

Útreiðslurnar til ”grundskyld” og renovatión eru útreiðslur, sum eru beinleiðis knýttar at tí at eiga ognina. Kærarin hevur hesar útreiðslur, uttan mun til um hann hevur inntøku av at leiga ognina út ella ikki, og talan er tí ikki um útreiðslur, sum kunnu metast sum rakstrarútreiðslur.

Skatta- og avgjaldskærunevndin avgjørdi at broyta avgerðina hjá Kommunalu Skatta​kæru​nevndini soleiðis, at kærarin fær frádrátt fyri tann partin av forbrúksgjøldunum, sum er variabul, og har goldið verður samsvarandi nýtslu. Tvs. frádráttur verður veittur fyri tann part​in av kostnaðinum fyri vatn og kloakk, sum eru variabul og samsvarandi nýtslu, men ikki fyri møgulig grundgjøld, sum skulu gjaldast uttan mun til, um ognin verður brúkt ella ikki. Avgerðin verður grundað við, at hesar útreiðslur verða mettar at knýta seg at tí at vinna, tryggja og halda inntøkuni og lúka tí treytirnar fyri at verða mettar sum rakstrarútreiðslur eftir § 31 í skattalógini.

Skatta- og avgjaldskærunevndin avgjørdi annars at staðfesta avgerðina hjá Kommunalu Skattakærunevndini at nokta frádrátt fyri útreiðslur til “grundskyld” og renovatión.

Avgerðin verður grundað við, at heimild er ikki at draga frá útreiðslur til ognarskatt v.m. eftir § 31 í skattalógini, tí talan er ikki um útreiðslur, sum eru hildnar fyri at vinna, tryggja ella halda inntøkuni, men um útreiðslur, sum eru knýttar at tí at eiga ognina. 

Serstøk heimild krevst tí fyri at draga frá hesar útreiðslur, og tá henda ikki finst í føroysku skattalógini, fæst frádráttur ikki fyri slíkar útreiðslur.

